
ព្រះរាជាណាចក្រកម្ពុជា
ជាតិ​   សាសនា   ព្រះមហាក្សត្រ
សុន្ទរកថា
របស់ឧបនាយករដ្ឋមន្ត្រី គាត ឈន់
រដ្ឋមន្ត្រីក្រសួងសេដ្ឋកិច្ច និងហិរញ្ញវត្ថុ​ និងជាប្រធានគណៈកម្មការមូលបត្រកម្ពុជា
ក្នុងពិធី “បង្ហាញការជួញដូរមូលបត្ររបស់
ក្រុមហ៊ុនផ្សារមូលបត្រកម្ពុជា (Cambodia Securities Exchange)”
រាជធានីភ្នំពេញ ថ្ងៃទី ១២ ខែ មករា ឆ្នាំ ២០១២
(((((
ថ្ងៃនេះ​ ខ្ញុំមានកិតិ្តយស និងសេចក្តីសោមនស្សរិករាយដោយបានចូលរួមជា​អធិបតីជាមួយ​ឯកឧត្តម លោកឧកញ៉ា លោកជំទាវ លោក លោកស្រីក្នុងពិធី “បង្ហាញការជួញដូរមូលបត្រ (Securities Trading Demonstration)” នៅក្នុងប្រព័ន្ធជួញដូររបស់​ក្រុមហ៊ុន​ផ្សារមូលបត្រ​កម្ពុជា (ផ.ម.ក ឬ CSX) នាឱកាសឧឡារិកនេះ។

ជាការពិតណាស់ ការអភិវឌ្ឍវិស័យមូលបត្រ គឺជាកម្មវត្ថុយុទ្ធសាស្ត្រមួយនៃវិស័យហិរញ្ញវត្ថុ ដែល​ទទួលបាន​យកចិត្តទុកដាក់​ខ្ពស់​ពី​រាជរដ្ឋាភិបាល ដោយមានកំណត់ក្នុង “យុទ្ធសាស្ត្រអភិវឌ្ឍន៍វិស័យ​ហិរញ្ញវត្ថុឆ្នាំ ២០០៦-២០១៥ ” ដែលបច្ចុប្បន្នកម្មជា  “យុទ្ធសាស្ត្រអភិវឌ្ឍន៍វិស័យ​ហិរញ្ញវត្ថុឆ្នាំ ២០១១-២០២០ ” និង “យុទ្ធសាស្ត្រចតុកោណ” ដំណាក់កាលទី២ របស់ សម្តេចអគ្គមហាសេនាបតី​តេជោ ហ៊ុន សែន នាយករដ្ឋមន្ត្រីនៃព្រះរាជាណាចក្រកម្ពុជា ។ 

ពិធីថ្ងៃនេះបង្ហាញថា តួអង្គពាក់ព័ន្ធសំខាន់ៗ ដែលរួមមាន៖ ក្រុមហ៊ុនផ្សារមូលបត្រកម្ពុជា និងក្រុមហ៊ុនមូលបត្រជាសមាជិក ព្រមទាំងធនាគារដែលជាភ្នាក់ងារទូទាត់សាច់ប្រាក់ពាក់ព័ន្ធនឹងមូលបត្រ បានរៀបចំខ្លួនរួចរាល់ និងពិសេស បានតភ្ជាប់ប្រព័ន្ធព័ត៌មានវិទ្យាជាមួយគ្នា ស្រេចបាច់ហើយ ។ ដូច​ឯកឧត្តម ហ៊ាន សាហ៊ីប ប្រធានក្រុមប្រឹក្សាភិបាលនៃ ផ.ម.ក បានបញ្ជាក់ជូនខាងដើម ការរៀបចំ​ហេដ្ឋារចនាសម្ព័ន្ធទីផ្សារ ទាំងផ្នែករឹង ទាំងផ្នែកទន់ មកដល់ថ្ងៃនេះ សម្រេចបានទាំងស្រុងហើយ ជាក់ស្តែង យើងមាន “ទីផ្សារ” (គឺក្រុមហ៊ុនផ្សារមូលបត្រកម្ពុជា) និង “អន្តរការីទីផ្សារ” (គឺក្រុមហ៊ុនមូលបត្រ)​ ក្នុងពេលដែល “ផលិតផល” (គឺក្រុមហ៊ុនចុះបញ្ជី) កំពុងស្ថិតក្នុងដំណាក់កាលចុងក្រោយនៃការរៀបចំ​ការបោះផ្សាយមូលបត្រ​លើកដំបូង​ (IPO) របស់ខ្លួន។

ការយឺតយ៉ាវក្នុងការបង្កើតទីផ្សារនាពេលកន្លងមក មិនមែនកើតឡើងដោយភាពអសមត្ថភាព ឬ​ដោយខ្វះការប្តេជ្ញាមុតមាំរបស់រាជរដ្ឋាភិបាលនោះទេ ប៉ុន្តែវាបង្កឡើងដោយកត្តាសត្យានុម័តមួយចំនួនដែល​ទាមទារឲ្យយើងខ្ញុំរៀបចំខ្លួនឲ្យបានត្រឹមត្រូវ​ និងរឹងមាំ មុននឹងចេញដំណើរ ព្រោះថា​ ដើម្បីឲ្យការ​ជួញដូរ​មូលបត្រក្នុងទីផ្សារមូលបត្រមានដំណើរការប្រកប​ដោយភាពជោគជ័យ រីកចំរើន និងផ្តល់ផ្លែផ្កាដល់​សេដ្ឋកិច្ចជាតិ លុះត្រាតែតួអង្គទាំងអស់នៃប្រព័ន្ធទីផ្សារមូលបត្រ មានគុណវុឌ្ឍិល្អ ពោលគឺមានឆន្ទៈ និង​ទិសដៅអាជីវកម្មយូរអង្វែងរួមផ្សំនឹងធនធានមនុស្សនិងប្រព័ន្ធបចេ្ចកទេសគ្រប់គ្រាន់ មិនត្រឹមតែប៉ុណ្ណោះ​ក៏ត្រូវបូករួមជាមួយស្ថានភាពសេដ្ឋកិច្ចនិងហិរញ្ញវត្ថុសមស្រប និងគត់មត់ផងដែរ ពិសេសទាមទារឱ្យមាន​ការ​គោរពឱ្យ​បានត្រឹមត្រូវទៅតាមច្បាប់និងបទប្បញ្ញត្តិជាធរមាន ក្នុងវិស័យមូលបត្រ ។
ការពន្យារពេលវេលាជួញដូរនៅក្នុងក្រុមហ៊ុនផ្សារមូលបត្រកម្ពុជា មិនត្រូវចាត់ទុក​ជា​ការខាតបង់​ពេលវេលាទេ ។ ផ្ទុយទៅវិញ ការពន្យារពេលនេះ ផ្តល់នូវពេលវេលាបន្ថែមដល់ភាគីពាក់ព័ន្ធ​ទាំងអស់​រួមទាំង គណៈកម្មការមូលបត្រកម្ពុជា ក្នុងការគិតគូរឱ្យបានល្អិតល្អន់អំពីក្របខណ្ឌគតិយុត្តិ, និងក្រុមហ៊ុន​មូលបត្រ ក្នុងការស្វែងយល់អំពីនីតិវិធីពាក់ព័ន្ធនិងបណ្តុះបណ្តាលបុគ្គលិកពាក់ព័ន្ធនឹងប្រតិបត្តិការនានា​ជាមួយគណៈកម្មការមូលបត្រកម្ពុជា​និងក្រុមហ៊ុនផ្សារមូលបត្រកម្ពុជា ក៏ដូចជា ក្នុងយុទ្ធនាការទាក់ទាញ​វិនិយោគិនក្នុងស្រុកនិងក្រៅស្រុក ដើម្បីចូលរួមនៅក្នុងទីផ្សារកម្ពុជា ។ ជារួម យើងមិនចង់ “ដើរទៅមុខមួយជំហាន ហើយដើរថយក្រោយពីរជំហាន” នោះទេ។ កិច្ចប្រឹងប្រែងរបស់រាជរដ្ឋាភិបាល​លើការងារនេះក្នុងពេលកន្លងមក បានបោះជំហានមួយៗប្រកបដោយភាពស្វាហាប់ ដែលមានវឌ្ឍនភាព​ជាដំណាក់ៗដូចដែល ឯកឧត្តម លោកជំទាវ លោកឧកញ៉ា លោក លោកស្រី បានឃើញកន្លងមក ក៏ដូចជានៅថ្ងៃនេះ ពីព្រោះ រាជរដ្ឋាភិបាលបានប្រកាន់យកការអនុវត្តយុទ្ធសាស្ត្រអភិវឌ្ឍន៍ទីផ្សារមូលបត្រ​នេះ ដោយគ្រប់គ្រងឱ្យបានហ្មត់ចត់នូវផលប្រយោជន៍របស់ប្រទេសទាំងមូលខាងវិស័យហិរញ្ញវត្ថុផង ហើយ​​ដោយខ្លួនឯងជាម្ចាស់ភាគហ៊ុន ១០០% នៃក្រុមហ៊ុនទាំង ៣ ដែលត្រូវធ្វើ IPO មុនក្រុមហ៊ុនឯទៀត ដែលរង់ចាំមើលលទ្ធផល រាជរដ្ឋាភិបាលក៏ត្រូវមានគណនេយ្យភាពចំពោះប្រទេសជាតិទាំងមូលផង ។ ពិសេស រាជរដ្ឋាភិបាលក៏បានគិតដល់បរិការណ៍នៃវិបត្តិបំណុលសាធារណៈនិងការធ្លាក់ចុះនៃសេដ្ឋកិច្ចនៅ​តំបន់ Euro ដែលអាចនឹងមានឥទ្ធិពលមកលើគ្រប់តំបន់ទាំងអស់ ។ រាជរដ្ឋាភិបាល ចាត់ទុកការ​ពន្យារពេល​បន្តិចនេះ ជាឥរិយាបថសកម្មគ្រប់គ្រងក្នុងការកសាងជំនឿ មិនមែន​ទ្រសភាពការណ៍ ពីព្រោះ​ទីផ្សារមូលបត្រដំណើរការលើជំនឿ ។ 
បើយើងសង្កេតមើលអំពីការវិវត្តន៍នៃទីផ្សារមូលបត្រពិភពលោកសម្រាប់ឆ្នាំ ២០១១ យើង​ឃើញថា ចំនួននៃការបោះផ្សាយមូលបត្រលើកដំបូង (IPO) នៅក្នុងពិភពលោក បានធ្លាក់ចុះប្រហែល ២ ភាគ ៥ ឬ ៤០% បើធៀបនឹងឆ្នាំ ២០១០ ដែលតួលេខនេះគឺប្រហាក់ប្រហែលនឹងការវិវត្តន៍ក្នុងអំឡុង​វិបត្តិហិរញ្ញវត្ថុ​ពិភពលោក​ឆ្នាំ ២០០៨-០៩ ។ ចំណែកឯរដ្ឋាភិបាលនៃប្រទេសមួយចំនួន ក៏បាន​កាត់បន្ថយ ឬពន្យារ​ការបោះផ្សាយមូលបត្របំណុលរបស់ខ្លួនជាបន្តបន្ទាប់ផងដែរ ។ ទាំងនេះ សបញ្ជាក់​ឱ្យ​ឃើញនូវ​ការបង្កើន​ការប្រុងប្រយ័ត្នរបស់អ្នកត្រូវការហិរញ្ញប្បទានក៏ដូចជាអ្នកមានសមត្ថភាព​ហិរញ្ញប្បទានចំពោះ​វិស័យមូលបត្រ ហើយប្រការនេះតម្រូវឱ្យរាជរដ្ឋាភិបាលកម្ពុជា បោះជំហានទៅមុខមួយជំហានៗ ដោយ​ប្រយ័ត្នប្រយែង ។
ក្នុងពេលនេះដែរ ខ្ញុំមានកិត្តិយសនឹងបង្ហាញជូនដល់​សាធារណជន នូវសមិទ្ធិផលមួយថ្មីទៀត នោះគឺ​អេក្រង់ LED ទំហំធំ (៦ម៉ែត្រ គុណ ៨ ម៉ែត្រ) នៅលើសួនច្បារផ្លូវភ្លោះ ខាងត្បូងវិមានកាណាឌីយ៉ា ដែលជាអំណោយរបស់ក្រុមហ៊ុនផ្សារមូលបត្រកូរ៉េ (KRX) ជូនដល់ក្រុមហ៊ុន ផ្សារមូលបត្រកម្ពុជា ។ ខ្ញុំសូមឆ្លៀតឱកាសនេះ ដើម្បីថ្លែងអំណរគុណ ដល់ក្រុមហ៊ុនផ្សារមូលបត្រកូរ៉េ ចំពោះអំណោយដ៏ថ្លៃថ្លានេះ ក៏ដូចជា កិច្ចសហប្រតិបត្តិការល្អ នាពេលកន្លងមក ។ អេក្រង់ LED នេះមិនត្រឹមតែអាចប្រើប្រាស់​ សម្រាប់ការផ្សព្វផ្សាយព័ត៌មានរបស់ក្រុមហ៊ុនផ្សារមូលបត្រកម្ពុជាប៉ុណ្ណោះទេ ប៉ុន្តែថែមទាំងអាចប្រើ​ផងដែរ​សម្រាប់គោលបំណងផ្លូវការរបស់រាជរដ្ឋាភិបាល និងសាលារាជធានីភ្នំពេញ ដូចជាចាក់ផ្សាយ​រូបភាព​ឬសារ បដិសណ្ឋារកិច្ច ឬនយោបាយជាដើម និងអាចប្រើប្រាស់សម្រាប់ការផ្សព្វផ្សាយពាណិជ្ជកម្ម​ខ្លះៗ​ដើម្បី​ទ្រទ្រង់ចំណាយប្រតិបត្តិការរបស់អេក្រង់នេះ ។ ឆ្លៀតឱកាសនេះ ខ្ញុំសូមថ្លែងអំណរគុណ​និង​វាយតម្លៃខ្ពស់ ចំពោះឯកឧត្តមអភិបាលរាជធានីភ្នំពេញ ដែលបានអនុញ្ញាតឱ្យសាងសង់ផ្ទាំងអេក្រង់ LED នៅក្នុងទីតាំង​ខាងលើ។
ឆ្លៀតក្នុងឱកាសនេះដែរ ខ្ញុំសូមសម្តែងនូវមូលវិចារណ៍ដ៏ថ្លៃថ្លា ចំពោះគណៈគ្រប់គ្រង​ក្រុមហ៊ុន​ផ្សារមូលបត្រកម្ពុជា(CSX) ព្រមទាំងបុគ្គលិកទាំងអស់ ដែលបានខិតខំប្រឹងប្រែង​ប្រកបដោយសេចក្តី​ព្យាយាមខ្ពស់ ក្នុងការដាក់ឱ្យដំណើរការទីផ្សារមូលបត្រនេះ ។ ទន្ទឹមនឹងនេះ ខ្ញុំសូមសម្តែងជាឧឡារិកនូវ​មូលវិចារណ៏ដោយឡែកចំពោះបណ្ឌិត អូន ព័ន្ធមុនីរ័ត្ន ក្នុងឋានៈជានម្មាបនិក ពោរពេញទៅដោយ​គំនិត​ច្នៃប្រឌិត ប្រកបដោយស្មារតីស៊ូទ្រាំ កសាងបាននូវហេដ្ឋារចនាសម្ព័ន្ធទីផ្សារមូលបត្រដែលនឹងចាប់ផ្ដើម​ដំណើរការក្នុងពេលឆាប់ៗនេះ។ ខ្ញុំក៏សូមថ្លែងអំណរគុណផងដែរចំពោះឯកឧត្តមរដ្ឋមន្ត្រី ឯកឧត្តមអភិបាល​រាជធានីភ្នំពេញ ព្រមទាំងឯកឧត្តម លោកជំទាវ លោកឧកញ៉ា លោក លោកស្រីទាំងអស់ ដែលបាន​ចំណាយ​ពេលវេលាដ៏មមាញឹកអញ្ជើញចូលរួមក្នុងពិធីនាថ្ងៃនេះ។
ជាទីបញ្ចប់ ជាមួយការប្រកាស និង "បង្ហាញការជួញដូរមូលបត្រ"  ខ្ញុំសូមប្រសិទ្ធពរជូនចំពោះ​ឯកឧត្តមលោកជំទាវលោកឧកញ៉ា​ លោក​ លោកស្រី សូម​ទទួល​បាននូវសុខភាពល្អបរិបូរណ៍សិរីមង្គល​ វិបុលសុខ​និងជោគជ័យគ្រប់ភារកិច្ចនិងធុរកិច្ច។​
សុន្ទរកថារបស់ឧបនាយករដ្ឋមន្ត្រី គាត ឈន់ រដ្ឋមន្ត្រីក្រសួងសេដ្ឋកិច្ច និងហិរញ្ញវត្ថុ
ទំព័រ1

